
காசிரங்கா விபத்தில் உயிரிழந்தோர் குடும்பங்களுக்கு கூடுதல்
நிவாரணம்: பிரதமருக்கு அசாம் காங்கிரஸ் கடிதம்

சென்னை – 16 நவம்பர், 2026 காசிரங்காவில் சிற்றுந்தும் லாரியும் மோதிய விபத்தில் உயிரிழந்தவர்களின்
குடும்பங்களுக்கு வழங்கப்படும் இழப்பீட்டை உயர்த்த வேண்டும்; காயமடைந்தவர்களுக்கு இலவச சிகிச்சை அளிக்க
வேண்டும்; உயிரிழந்த 26 பேரின் குடும்பங்களுக்கு வாழ்வாதார உதவி வழங்க வேண்டும் என்று பிரதமர் நரேந்திர
மோடியை அசாம் காங்கிரஸ் தலைவர் தேபப்ரதா சைகியா ஞாயிற்றுக்கிழமை (நவம்பர் 15, 2026) வலியுறுத்தினார்.

இதுதொடர்பாக பிரதமருக்கு எழுதிய கடிதத்தில், சட்டப்பேரவையின் முன்னாள் எதிர்க்கட்சித் தலைவரான சைகியா,
தேசிய நெடுஞ்சாலை-715 சாலையின் அந்தப் பகுதி மிகவும் மோசமான நிலையில் இருப்பது குறித்து கவலை தெரிவித்தார்.
சாலைப் பாதுகாப்புக்குத் தேவையான அடிப்படை நடவடிக்கைகளை அதிகாரிகள் மேற்கொள்ளாமல் புறக்கணித்திருப்பது
கவலை அளிப்பதாகவும் அவர் குற்றஞ்சாட்டினார்.

சாலையின் நிலை, வடிவமைப்பு, பராமரிப்பு, போக்குவரத்து மேலாண்மை மற்றும் பாதுகாப்பு ஏற்பாடுகள் குறித்து
விரிவான ஆய்வு நடத்த வேண்டும் என்றும், நெடுஞ்சாலைப் பாதுகாப்பு, சுகாதாரப் பராமரிப்பு, பிராந்திய உள்கட்டமைப்பு
ஆகியவற்றில் அவசரமாகத் தலையிட வேண்டும் என்றும் சைகியா கோரினார்.

விபத்து நிகழ்ந்த உடனேயே நிதியுதவி அறிவித்த பிரதமருக்கு நன்றி தெரிவித்த அவர், இந்தத் துயரச் சம்பவத்தின்
தீவிரத்தைக் கருத்தில் கொண்டு கூடுதல் இழப்பீடும் மறுவாழ்வு நடவடிக்கைகளும் அவசியம் என்றார்.

நிர்வாகப் பொறுப்புக்கூறல் உறுதி செய்யப்பட வேண்டும்; விபத்தில் தொடர்புடைய ஓட்டுநர்களின் செயல்பாடுகளும்
விசாரிக்கப்பட வேண்டும் என்று அந்தக் கடிதத்தில் காங்கிரஸ் தலைவர் குறிப்பிட்டார். விபத்து நடந்த இடத்தை முதல்வர்
ஹிமந்த பிஸ்வ சர்மா ஒரு நாள் கழித்து, சனிக்கிழமை (நவம்பர் 14, 2026) பார்வையிட்டது குறித்தும் அவர் அதிருப்தி
தெரிவித்தார்.

